
Татарстан Республикасы финанс министры Радик ГАЙЗАТУЛЛИН: 2011 ел бюджеты социаль юнәлешен арттыра 
– Радик Рәүфович! Татарстан Республикасы Хөкүмәте утырышында киләсе ел бюджеты проекты каралды. 2011 ел бюджеты нигезенә нинди күрсәткечләр алына? 
– Беренче чиратта, бюджет өч елга – 2011, 2012 һәм 2013 елларга әзерләнгәнен ассызыкларга кирәктер. Билгеле булганча, дөньядагы кризис һәм икътисадый тотрыксызлык нәтиҗәсендә 2010 ел бюджеты бер елга гына кабул ителгән иде. Бүгенге көндә яңадан өч елга алдан планлаштыруга күчү турында сүз бара. Россия Федерациясенең күпчелек субъектлары да бюджетны 3 елга алдан кабул итәргә җыена. Агымдагы елның 8 ае буенча консолидацияләнгән бюджет үтәлеше бу юнәлештә безгә ышаныч өсти. 2008 ел дәрәҗәсенә үк ирешеп булмаса да, 2009 елның шул чоры белән чагыштырганда күрсәткечләребез күпкә яхшырак. 
Быелдан башлап нефть буенча файдалы казылмалардан салым федераль бюджетка тапшырыла. Шулай да, табышка һәм физик затлар кеременә салымнар, акцизлар, оешмалар милкенә салым күләмен арттыру хисабына 2010 елның 8 аенда салым керемнәре 2009 елның шушы ук вакытына караганда 15,2 млрд сумга күбрәк, ләкин 2008 елның шушы ук чоры белән чагыштырганда 6,5 млрд сумга кимрәк тупланды. 
Республика бюджетына табышка салым 23,7 млрд. сум күләмендә керде. Узган елның шушы ук вакыты белән чагыштырганда бу 10,9 млрд сумга күбрәк. Кертемнәрнең артуы нефть, химия һәм нефть химиясе тармагы түләүләре белән тәэмин ителә. Табышка салымның гомуми суммасыннан 15 млрд сумын, ягъни 63 процентын эре салым түләүчеләр тәэмин итә. 
– Бюджет формалаштырганда иң мөһим үзгәрешләр дип кайсыларын атап үтәр идегез? 
– Киләсе ел бюджетын формалаштырганда, без Татарстан Республикасы Президенты күрсәтмәләрен үтәп һәм урыннардан алынган тәкъдим-фикерләрне исәпкә алып, республика норматив актлары белән каралган социаль гарантияләрнең барысын да саклап кала алдык. 2011 ел бюджетында һәм 2012-2013 елларда социаль әһәмиятле чыгымнар күләме артуы планлаштырыла. 
Киләчәк бюджетларның нигезенә федераль бюджет өчен каралган тәкъдимнәр, индекс-дефляторлар салына. Бер үк вакытта федераль законнарның үзгәрүе дә исәпкә алына. Кызганычка каршы, ул үзгәрешләр региональ бюджетларның керемнәре кимүенә, чыгымнарның артуына китерә. Моның өчен федераль бюджеттан компенсация бирү дә каралмаган. 
Мисалга, иминият кертем тарифларының 8 процентка артуы нәтиҗәсендә 2011 ел бюджеты өчен өстәмә проблемалар да тудыра. Бер үк вакытта федераль бюджетка тапшырылган файдалы казылмаларны табуга салым өчен компенсация дә кими. 2010 елда җирле бюджетларга җир салымы һәм физик затлар милкенә салым кертелүе вакыты үзгәрә. Моның исә үз чиратында республика бюджетына җирле бюджетларны баланслаштыру буенча өстәмә кыенлыклар тудыруы мөмкин. 
Федераль законнарның үзгәрүе сәбәпле, 2011 елда республика бюджетында төшеп калучы керемнәр һәм чыгымнарның артуы 9,3 млрд сумга җитәргә мөмкин дип фаразлана. 
Бер үк вакытта Россия Федерациясе Хөкүмәте таможня пошлинасын арттыру, нефть һәм башка файдалы казылмаларны чыгарудан салым һәм су салымы ставкаларын индексацияләү буенча чаралар кабул итүне планлаштыра. Бу үзгәрешләр шулай ук табышка салымның кимүенә китерәчәк. 2012 елда югалтуларның бәясе – 900 млн сум, 2013 елда 1,8 млрд сум булырга мөмкин. 
Тагын бер яңалык – РФ Бюджет кодексындагы үзгәрешләр. Алар буенча, 2011 елдан башлап, Россия Федерация субъекты бюджет системасына тулаем керемнән салымнар алу нормативы моңа кадәр булганча 90 процентка түгел, ә 100 процентка кадәр күтәрелә. Ә 100 процент норматив буенча, салым салуның гадиләштерелгән системасын кулланып алына торган минималь салымнар Татарстан Республикасы бюджетына кертеләчәк. 
2011 елда акциз ставкалары да индексацияләнәчәк. Татарстан Республикасы товар җитештерүчеләренә ярдәм йөзеннән бүгенге ташламаларны 2011-2013 елларда да саклап калырга тәкъдим ителә. 
– Хәзерге вакытта бюджет учреждениеләрендәге үзгәрешләр, хезмәт хакын яңа система буенча түләү турында күп әйтелә. Әлеге чаралар бюджетка ничек бәйле һәм аның социаль юнәлешен көчәйтәме? 
– Татарстан Республикасы консолидацияләнгән бюджетының чыгымнар буенча фаразын формалаштыру нигезендә аның социаль юнәлешне көчәйтүче факторлары бар. Алар арасында 2011 елның 1 июненнән бюджет өлкәсендә эшләүчеләргә 6,5 процентка хезмәт хакын арттыру һәм мәгариф учреждениеләрендә хезмәт хакын яңа система белән түләүгә күчү дә исәпкә алына. Шул ук вакытта 2011 елның 1 сентябреннән стипендияләр дә 6,5 процентка арта. Коммуналь хезмәтләр унбиш процентка, азык-төлек һәм медикаментларны алу инфляциягә карап индексацияләнәчәк. Федераль дәрәҗәдә исә коммуналь хезмәт, ашау һәм медикаментлар гомумән индексацияләнми. 
Бюджетның социаль юнәлеше 2011 һәм алдагы елларда мәгарифне үстерү стратегиясен тормышка ашыру нәтиҗәсендә көчәя. Әлеге чара өчен киләсе ел бюджетында ике миллиард сум тирәсе акча каралган. 
2011 елда республиканың социаль әһәмияткә ия булган программаларын финанслау дәвам итә. Быел тәмамланучы программалар Татарстан Республикасы Дәүләт Советында бюджетны беренче укылышта карау алдыннан раслана. 
Киләсе ел бюджеты структурасында беренче чираттагы һәм социаль әһәмиятле чыгымнар зур өлеш алып тора. Бу күрсәткеч 2010 ел белән чагыштырганда 64 процентка арта. 
– Мәгълүм булганча, 2011 ел бюджетының иң зур үзенчәлеге бюджет учреждениеләренең хокукый статусы үзгәрүендә бугай... 
– Сиксән өченче Федераль закон кысаларында Татарстан Республикасында әлеге законны тормышка ашыру максатында зур эшләр башкарыла. Республиканың һәм муниципаль учреждениеләрнең күпчелеге яңа федераль закон нигезендә автоном һәм яңа статустагы бюджет учреждениеләренә әйләнә. Аларның эш тәҗрибәсе көн таләпләренә җавап бирерлек дәрәҗәдә оештырыла. Шул ук вакытта, учреждениеләрне яңа статуска күчерүнең төп бурычы – аларның мөстәкыйльлеге, үз эшчәнлеге өчен җаваплылыгы, шулай ук бюджет чараларын нәтиҗәле тоту. Моның өчен барлык мөмкинлекләр дә тудырыла: бюджет хезмәтенә дәүләт заказы, финанслау нормалары, эшләп тапкан акчаны максатчан тоту мөмкинлекләре арта. Бу эшне тагын да җанландырып җибәрү кирәк. 
Билгеле, бюджет учреждениеләрен тамырдан үзгәртеп кору өчен норматив-хокукый база булуы шарт. Республика дәрәҗәсендә дә, муниципаль дәрәҗәдә дә, кирәкле документларны әзерләү графигы төзелә, һәр эш буенча конкрет сроклар һәм җаваплы башкаручылар билгеләнә. 
Республика норматив актларының күбесе инде кабул да ителде. Җирле үзидарә органнарына муниципаль хокук актларын төзүдә методик ярдәм күрсәтелә. Республика күләмендә муниципаль берәмлекләрнең үрнәк норматив-хокукый актларын әзерләү буенча җаваплы министрлык һәм ведомстволар билгеләнә. 2011 ел башыннан яңа статустагы автоном һәм бюджет учреждениеләренә үз эшчәнлекләрен тотрыклы рәвештә башкару өчен мөмкинлекләр тудырыла. 
Бүген, кызганычка каршы, мәгариф учреждениеләренең күбесендә расланган нормативлар үтәлеп җитми. 
Минемчә, күчеш чорын тәмамлап, тулаем нормативларга күчәргә вакыт инде. Якын киләчәктә министрлыклар, ведомстволар һәм җирле үзидарә органнары норматив финанслауны катгый рәвештә тәэмин итәр дип уйлыйм. 
2010 елда тормышка ашырылырга һәм 2011 елда дәвам ителергә тиеш булган мөһим мәсьәлә – мәгариф учреждениеләрендә һәм социаль тармакта хезмәт хакын яңача түләү системасына күчү. Бу юнәлештә эш быел актив алып барыла. Бүгенге көндә алган темпларны киметмичә, сентябрь аеннан хезмәт хакын яңа система буенча түли башлау мөһим. 
Әңгәмәдәш – Диләрә ГАПСӘЛӘМОВА 

